
 PENYEGERAAN PROSIDING KES PERMOHONAN PERCERAIAN 

DI MAHKAMAH SYARIAH SELURUH NEGARA 
-  ISU LAPORAN UNIT PERUNDING KELUARGA - 

       
 
TUJUAN 

 

1.     Tujuan Surat Pekeliling ini adalah untuk menjelaskan tindakan yang perlu 

dilaksanakan oleh Mahkamah Syariah Seluruh Malaysia di dalam mempercepatkan 

proses perceraian di Mahkamah-Mahkamah Syariah Negeri-Negeri. 

 

LATAR BELAKANG 

 

2. Akta / Enakmen Undang-undang Keluarga Islam Negeri-Negeri memperuntukkan 

permohonan perceraian hendaklah dibuat seperti mana yang dijelaskan di dalam seksyen 

47. 

 

3.    Seksyen tersebut menjelaskan bahawa permohonan perceraian hendaklah didaftarkan 

di mana-mana Mahkamah Syariah yang berbidangkuasa. Setelah pendaftaran 

disempurnakan menurut peruntukan undang-undang serta peraturan sedia ada,  Pendaftar 

Mahkamah Syariah hendaklah menetapkan tarikh untuk sebutan kes dan seterusnya 

perbicaraan sehingga selesai. 

 

4.    Namun dalam hal yang demikian,  didapati masih terdapat amalan di beberapa buah 

Mahkamah Syariah Negeri ketika sebutan kes kali pertama, Hakim Bicara menyoal 

pihak-pihak samada telah melalui proses kaunseling atau sebaliknya. Jika proses tersebut 

belum dilalui,  maka  pihak-pihak telah diarahkan menjalani proses kaunseling di Jabatan 

Agama Islam Negeri dan Mahkamah hanya akan mendengar semula sebutan kes  tersebut 

setelah memperolehi laporan kaunseling daripada Jabatan Agama Islam Negeri. Keadaan 

ini berlaku disebabkan peruntukan di dalam seksyen 47(1) (e) yang memperuntukkan :- 

 

“ suatu penyataan tentang sama ada apa-apa, dan, jika ada, apakah langkah-

langkah yang telah diambil untuk mencapai perdamaian;” 

 

Peruntukan seksyen ini didapati telah mempengaruhi Hakim-Hakim Syarie yang 

membicarakan sesuatu seperti itu.  

 

5.    Perkara  ini telah menyebabkan kes perceraian tertangguh berpanjangan serta 

menimbulkan kesusahan kepada pihak-pihak dan akhir-akhir ini telah menjadi isu yang 

hangat diperkatakan umum di seluruh negara sekali gus boleh menjejaskan proses 

penyelesaian kes di Mahkamah-Mahkamah Syariah secara keseluruhannya. 

 

PELAKSANAAN 

 

6.   Sehubungan itu, adalah perlu Mahkamah Syariah mengambil peranan proaktif dan 

berusaha mencari jalan mempercepatkan proses penyelesaian sesuatu kes perceraian 

supaya ia tidak menjadi isu yang boleh menjejaskan kewibawaan Institusi Kehakiman 

Syariah di negara ini. 

 

7.    Oleh yang demikian,  Y.A.A. Ketua-Ketua Hakim Syarie Negeri  hendaklah 

mengeluarkan arahan segera kepada semua Mahkamah Syariah di bawah jagaannya 

supaya semua kes perceraian yang telah didaftarkan dengan sempurna hendaklah 

dibicarakan tanpa lagi merujuk laporan kaunseling daripada Jabatan Agama Islam. Di 

samping itu, usaha  penyelarasan pentadbiran Mahkamah Syariah akan dapat dibuktikan 

sepertimana yang telah diusahakan selama ini. 

 

8.   Surat Pekeliling ini juga adalah sebagai penerangan lanjut kepada Arahan Amalan 

No.2 Tahun 2000 dalam tajuk Penerimaan Permohonan Pendaftaran Kes bertarikh 31 

Januari, 2001 yang telah disah dan diterima pakai arahan berhubung permohonan 

pendaftaran kes-kes mulai 1 Januari 2001 yang lalu  hendaklah diterima dan didaftarkan 

setelah segala tatacara asas permohonan atau saman dipatuhi. 

 

TARIKH KUATKUASA 

 

9.     Surat pekeliling ini berkuat kuasa mulai dari tarikh ia dikeluarkan. 

 

PENUTUP 

 

10.  Y.A.A. Ketua-ketua Hakim Syarie Negeri adalah dinasihatkan untuk menghubungi 

Jabatan Kehakiman Syariah Malaysia sekiranya terdapat sebarang pertanyaan mengenai 

pelaksanaan surat Pekeliling ini. 

 

 

 “BERKHIDMAT UNTUK NEGARA” 

“SYARIAH ASAS KEADILAN” 

 

 

(DATUK SHEIKH GHAZALI BIN HAJI AB.  RAHMAN) 

Ketua Pengarah/ Ketua Hakim Syarie, 
Jabatan Kehakiman Syariah Malaysia. 

